
Om denne boka

Illustrert barneroman frå Jakob og Neikob-skapar.

Juri nærmar seg 12 år og kjenner seg usikker på absolutt alt. Han prøver å finne ut av seg sjølv, kjærleiken, fotballen, og kor langt tunga skal inn i eit kyss før ein ikkje får puste.

For Sofi er så fin at Juri mistar pusten. Men Juri vil sjølvsagt ikkje døy. Han skulle ynskje at alt var som før. At pappa ikkje måtte flytte. At bestevenninna Evy ikkje blei så rar. Kvifor har han så mange kjensler? No snurrar jordkloden så altfor fort. Om han berre kunne stått litt meir i ro.

Boka er gjennomillustrert av Kari Stai.


KARI STAI

Passe Happy

Frå pulten sin ser Juri bort på Sofi.

Håret hennar er langt og mørkt.

Sola kastar glitterstriper i det.

Av og til hektar ho håret fast bak øyret med den

tynne fingeren sin.

Da ser han auga hennar og munnen.

Når han ser ho slik, tar det til å svimle inni han.

Juri pressar linjalen inn i den

harde leirklumpen.

Det blir eit djupt hakk

midt på.

– Bruk vatn, seier Evy.

– Da blir leira mjukare.

Juri tømmer det lunka

vatnet oppi hakket og

trykker det inn i leira.

Klumpen byrjar å

forandre seg.

Kva er det som skjer?

Hendene styrer nesten seg sjølv, klumpen er ikkje

lenger berre ein klump.

Han tar form, han blir til noko.

Klumpen blir til eit hjarte.

Så skjønner Juri det.

Han såg jo nettopp på ho.

På Sofi.

Juri lukkar auga og lèt som leirklumpen hans

er Sofi.

Han stryk på han så mjukt han kan.

I hovudet kan han lage bilde av seg og Sofi, i lag.

Evy dultar han i sida.

– Hallo! Søv du, eller?

– Evy, kviskrar Juri. – Trur du Sofi blir glad om

eg gir ho dette hjartet?

– Er du forelska, eller? svarer Evy.

Det er nettopp det han ikkje veit.

Sofi er så pen at han ikkje klarer å

konsentrere seg.

Dei har hatt blikkontakt fleire gonger.

Når ein blir så opptatt av nokon, må ein kanskje

gjere noko?

Juri veit berre ikkje kva.

Brått vrir Sofi på hovudet.

Auga hennar festar seg til hans som to kraftige

magnetar.

Det er akkurat som dei er i eit eige rom plutseleg,

berre dei to.

Juri blir varm i heile kroppen.

Sofi reiser seg og set fram peikefingeren sin – rett

mot leirhjartet hans.

Ho liker det visst.

– Sjå kva Juri har laga!

Skal han berre gi ho hjartet med det same?

Berre han ikkje mistar pusten.

Eller hovudet, eller hendene for den skyld.

Ein kjend låt dukkar opp i hovudet.

«I wanna give you my heart» …

– Juri har laga ei rumpe!

Ein latter bryt ut i rommet.

Han spreier seg som eit hissig virus.

Kva meiner ho?

– Det er du som er ei

rumpe, Sofi! seier Evy

kvast.

Læraren kremtar og løftar

ein leirfigur i vêret frå

bakarste pult.

– Her har du fått til noko

fint, Hugo! seier han,

overdrive høgt. – Du har tydelegvis jobba

med leire før du, i New York?

Latteren stilnar.

Blikka flyttar seg over på den nye guten.

Sofi legg hovudet på skakke.

– Ååå, så flink du er, Hugo! Korleis har du klart

det? seier ho med søt stemme.

– Nei, eg berre klemte litt her og trykte litt der,

svarer han og smiler.

Han verkar både sjenert og sjølvsikker på ein gong.

